
BOJXONA STATISTIKASI VA VALYUTA NAZORATI MODULINI 

OʻQITISHDA SUNʼIY INTELLEKT TEXNOLOGIYALARIDAN 

FOYDALANISH 

 

T.Shodiyev.  

Bojxona instituti Maxsus fanlar kafedrasi katta oʻqituvchisi. 

 

Annotatsiya: Mazkur maqolada bojxona statistikasi va valyuta nazorati 

modulini oʻqitishda sunʼiy intellekt (SI) texnologiyalaridan foydalanishning metodik 

imkoniyatlari tahlil qilingan. Bojxona faoliyatida katta hajmdagi statistik va 

moliyaviy maʼlumotlarni qayta ishlash, ularni tahlil qilish, oʻzaro bogʻliqliklarni 

aniqlash va xavflarni baholash zamonaviy mutaxassisdan yuqori darajadagi raqamli 

kompetensiyalarni talab etmoqda. Tadqiqotda modulni anʼanaviy va SI asosida 

oʻqitish usullari taqqoslangan hamda statistik tahlil, valyuta operatsiyalarini 

oʻrganish, prognozlash, amaliy vaziyatlarni modellashtirish va individual taʼlimni 

tashkil etishda SI texnologiyalaridan foydalanish imkoniyatlari yoritilgan. 

Shuningdek, tinglovchining mustaqil ishlashi, SI yordamida natijalarni tekshirishi 

va oʻqituvchi tomonidan ekspert baholashiga asoslangan metodik model taklif 

etilgan. Natijalar SI texnologiyalaridan maqsadli foydalanish bojxona statistikasi va 

valyuta nazorati boʻyicha amaliy koʻnikmalarni shakllantirishga xizmat qilishini 

koʻrsatadi. 

Kalit soʻzlar: bojxona statistikasi, valyuta nazorati, sunʼiy intellekt, generativ 

SI, maʼlumotlar tahlili, statistik prognozlash, xavf tahlili, raqamli taʼlim, Data 

Analytics. 

KIRISH 

Raqamli iqtisodiyot sharoitida bojxona organlari faoliyatida katta hajmdagi 

maʼlumotlarni yigʻish, qayta ishlash va tahlil qilish jarayonlari tobora kengayib 

bormoqda. Tashqi savdo operatsiyalari, import va eksport hajmlari, bojxona 

toʻlovlari, valyuta operatsiyalari hamda boshqa iqtisodiy koʻrsatkichlar asosida katta 

hajmdagi maʼlumotlar shakllanadi. Mazkur maʼlumotlardan samarali foydalanish 

bojxona organlarida boshqaruv qarorlarini takomillashtirish, risklarni aniqlash va 

nazorat samaradorligini oshirish imkonini beradi. 

Oʻzbekiston Respublikasi bojxona organlarida ham raqamlashtirish 

jarayonlari jadal rivojlanmoqda. Jahon bojxona tashkilotining 2026-yilgi 

maʼlumotlariga koʻra, Oʻzbekiston Respublikasi bojxona organlarida 100 dan ortiq 

dasturiy mahsulot, jumladan 38 ta avtomatlashtirilgan axborot tizimi, 42 ta interaktiv 

xizmat va 11 ta mobil ilova ishlab chiqilgan. Shuningdek, bojxona organlarida data 

sciyence, sunʼiy intellekt va mashinali oʻqitish texnologiyalariga ega mutaxassislar 

faoliyat yuritmoqda. 

Mazkur jarayon bojxona taʼlimi oldiga ham yangi talablarni qoʻymoqda. 

Kelajakdagi bojxona organi xodimi nafaqat bojxona qonunchiligi va statistikasi 

boʻyicha nazariy bilimlarga, balki katta hajmdagi maʼlumotlarni tahlil qilish, statistik 

natijalarni izohlash, valyuta operatsiyalariga oid maʼlumotlarni solishtirish va 

raqamli texnologiyalardan foydalanish koʻnikmalariga ham ega boʻlishi lozim. 

Sunʼiy intellektning oliy taʼlimda qoʻllanilishi boʻyicha olib borilgan tizimli 

tadqiqotlar SI vositalarining baholash, prognozlash, intellektual yordam, individual 

taʼlim va taʼlim jarayonini boshqarish kabi yoʻnalishlarda foydalanilayotganini 

koʻrsatmoqda [1]. 

Wang va hammualliflar tomonidan olib borilgan tizimli tadqiqotda esa SI 

texnologiyalarining taʼlimdagi asosiy qoʻllanilish yoʻnalishlari va rivojlanish 

tendensiyalari tahlil qilingan [2]. 

Shu nuqtayi nazardan, bojxona statistikasi va valyuta nazorati modulini SI 

texnologiyalari asosida oʻqitish metodikasini takomillashtirish dolzarb ilmiy-

metodik masala hisoblanadi. 

TADQIQOTNING MAQSADI VA METODOLOGIYASI 

Tadqiqotning asosiy maqsadi bojxona statistikasi va valyuta nazorati modulini 

oʻqitishda sunʼiy intellekt texnologiyalaridan foydalanishning samarali metodik 

yondashuvlarini ishlab chiqishdan iborat. 

Tadqiqotning asosiy vazifalari quyidagilardan iborat: 

 modulni anʼanaviy va SI asosida oʻqitish usullarini taqqoslash; 

 statistik maʼlumotlarni SI yordamida tahlil qilish imkoniyatlarini aniqlash; 

 valyuta nazoratiga oid amaliy vaziyatlarni SI yordamida modellashtirish; 

 Tinglovchilarning individual taʼlimini qoʻllab-quvvatlash usullarini ishlab 

chiqish; 

 SI yordamida tezkor teskari aloqa mexanizmini taklif etish; 

 modul boʻyicha amaliy mashgʻulotlarni maʼlumotlarga asoslangan 

yondashuv bilan takomillashtirish. 

Tadqiqotda tizimli tahlil, qiyosiy tahlil, modellashtirish, maʼlumotlarni tahlil 

qilish va pedagogik kuzatuv usullaridan foydalanildi. 

Big Data va analitika boʻyicha oliy taʼlimga oid tadqiqotlarda maʼlumotlarga 

asoslangan qaror qabul qilish va analitik vositalardan foydalanish taʼlim jarayonining 

muhim yoʻnalishlaridan biri sifatida koʻrsatilgan [3]. 

BOJXONA STATISTIKASI VA VALYUTA NAZORATI 

MODULINING OʻZIGA XOS XUSUSIYATLARI 

Bojxona statistikasi va valyuta nazorati moduli oʻz mazmuniga koʻra nazariy 

va amaliy bilimlarni uygʻunlashtirishni talab etadi. 

Bojxona statistikasi doirasida Tinglovchilar: 

 import va eksport koʻrsatkichlarini; 

 tashqi savdo aylanmasini; 

 mamlakatlar va hududlar kesimidagi koʻrsatkichlarni; 

 tovarlar boʻyicha umumiy statistik maʼlumotlarni; 

 maʼlum davrlar boʻyicha oʻzgarishlarni; 

 statistik koʻrsatkichlarning dinamikasini oʻrganadilar. 

Valyuta nazorati yoʻnalishida esa tinglovchilarda tashqi savdo jarayonida 

valyuta operatsiyalarini tahlil qilish, maʼlumotlarni solishtirish, shartli amaliy 

vaziyatlarda nomuvofiqliklarni aniqlash va nazorat natijalarini asoslash koʻnikmalari 

shakllantiriladi. 

Mazkur ikki yoʻnalishning umumiy jihati - katta hajmdagi maʼlumotlarni tahlil 

qilish va ular asosida xulosa chiqarishdir. 

Shuning uchun SI texnologiyalari modulning ikkala yoʻnalishini yagona 

maʼlumotlar tahlili asosidagi metodik yondashuvga birlashtirish imkonini beradi. 

ANʼANAVIY VA SI ASOSIDAGI OʻQITISH USULLARINING 

TAQQOSLANISHI 

Anʼanaviy oʻqitishda oʻqituvchi mavzuni tushuntiradi, statistik jadvallar yoki 

tayyor amaliy vaziyatlarni taqdim etadi va tinglovchi belgilangan algoritm asosida 

topshiriqni bajaradi. 

SI asosidagi yondashuvda esa Tinglovchi real yoki oʻquv maʼlumotlari bilan 

ishlaydi, statistik natijalarni mustaqil shakllantiradi va SI vositalari yordamida oʻz 

natijalarini tekshiradi. 

1-jadval. Anʼanaviy va SI asosidagi oʻqitish usullarining taqqoslanishi 

Mezoni Anʼanaviy oʻqitish SI asosidagi oʻqitish 

Maʼlumotlar bilan ishlash Tayyor jadvallar Katta hajmdagi datasetlar 

Statistik tahlil Qoʻlda SI va analitik vositalar 

bilan 

Valyuta maʼlumotlari Tayyor misollar Amaliy maʼlumotlar 

asosida 

Hisob-kitob Standart topshiriqlar Individual vaziyatlar 

Prognozlash Oddiy usullar SI yordamida 

Teskari aloqa Oʻqituvchi orqali SI + oʻqituvchi 

Individual taʼlim Cheklangan Moslashtirilgan 

Risk tahlili Nazariy misollar Maʼlumotlarga 

asoslangan 

Amaliy vaziyatlar Oldindan tayyorlangan Dinamik shakllantirilishi 

mumkin 

Mustaqil taʼlim Darslik va elektron 

resurslar 

SI yordamchisi bilan 

AI asosidagi taʼlim vositalari boʻyicha 2025-yilgi tizimli tadqiqotda bunday 

vositalarning asosiy funksiyalari sifatida individual fikr-mulohaza va tavsiyalar, 

baholash hamda intellektual repetitorlik qayd etilgan [9]. 

BOJXONA STATISTIKASINI SI YORDAMIDA OʻQITISH 

Bojxona statistikasi boʻyicha amaliy mashgʻulotlarda SI texnologiyalaridan 

foydalanish Tinglovchilarga maʼlumotlarni turli nuqtayi nazardan tahlil qilish 

imkonini beradi. 

Masalan, tinglovchiga besh yillik import va eksport koʻrsatkichlari beriladi. 

Tinglovchi quyidagi bosqichlarni amalga oshiradi: 

1-bosqich. Maʼlumotlarni oʻrganish. 

2-bosqich. Statistik koʻrsatkichlarni hisoblash. 

3-bosqich. Oʻsish va kamayish tendensiyalarini aniqlash. 

4-bosqich. Grafik va diagrammalar tuzish. 

5-bosqich. SI yordamida olingan natijalarni tekshirish. 

6-bosqich. Kelgusi davr uchun shartli prognoz ishlab chiqish. 

7-bosqich. Yakuniy xulosani mustaqil shakllantirish. 

Bu jarayonda SI Tinglovchi uchun tayyor javob beruvchi vosita emas, balki 

tahliliy yordamchi sifatida qoʻllanadi. 

Masalan, tinglovchi SIga quyidagi mazmundagi topshiriq berishi mumkin: 

Berilgan tashqi savdo statistikasi maʼlumotlari asosida import hajmining yillik 

oʻzgarishini tahlil qil, oʻsish surʼatlarini hisoblash usulini tushuntir va natijalarni 

grafik koʻrinishda ifodalash boʻyicha tavsiya ber. 

Bunda tinglovchi SI javobini tayyor holatda qabul qilmaydi, balki uni oʻz  

hisob-kitobi bilan taqqoslaydi. 

VALYUTA NAZORATINI OʻQITISHDA SI 

TEXNOLOGIYALARIDAN FOYDALANISH 

Valyuta nazorati boʻyicha mavzularini oʻqitishda SI texnologiyalaridan 

foydalanish, avvalo, amaliy vaziyatlarni modellashtirish imkoniyati bilan 

ahamiyatlidir. 

Oʻqituvchi tinglovchilarga shartli tashqi savdo shartnomasi asosidagi valyuta 

operatsiyasi boʻyicha maʼlumotlar toʻplamini beradi. Unda: 

 shartnoma qiymati; 

 toʻlov summasi; 

 valyuta turi; 

 toʻlov sanasi; 

 eksport yoki import operatsiyasi; 

 toʻlov va yetkazib berish muddatlari kabi oʻquv maʼlumotlaridan 

foydalanish mumkin. 

Tinglovchi mazkur maʼlumotlarni tahlil qiladi va quyidagi savollarga javob 

beradi: 

1. Valyuta operatsiyada qanday maʼlumotlar oʻzaro bogʻliq? 

2. Qaysi koʻrsatkichlarda nomuvofiqlik mavjud? 

3. Qanday qoʻshimcha maʼlumotlarni tekshirish kerak? 

4. Mazkur holat qanday riskni yuzaga keltirishi mumkin? 

5. Qanday nazorat chorasi taklif etiladi? 

Keyinchalik SI vositasi Tinglovchining tahlilini tekshirish va muqobil 

variantlarni taklif qilish uchun ishlatiladi. 

Bu metod Tinglovchini “maʼlumot → tahlil → muammo → xavf → xulosa” 

zanjiri asosida fikrlashga oʻrgatadi. 

SI YORDAMIDA AMALIY VAZIYATLARNI MODELLASHTIRISH 

Generativ SI texnologiyalarining muhim afzalliklaridan biri turli darajadagi 

amaliy vaziyatlarni tezkor yaratish imkoniyatidir. 

Masalan, oʻqituvchi quyidagi topshiriqni shakllantirishi mumkin: 

“Bojxona statistikasi va valyuta nazorati boʻyicha oʻrta murakkablikdagi 

amaliy vaziyat yarat. Vaziyatda tashqi savdo operatsiyasi boʻyicha statistik va 

valyuta maʼlumotlari boʻlsin. Tinglovchi ushbu maʼlumotlar asosida kamida uchta 

muammoni aniqlashi va oʻz xulosasini asoslab berishi kerak.” 

Bunday yondashuv orqali har bir tinglovchi yoki kichik guruh uchun turlicha 

amaliy vaziyat yaratish mumkin. 

Bu esa topshiriqlarning takrorlanishini kamaytiradi va tinglovchini mustaqil 

tahlil qilishga undaydi. 

2025-yilgi tadqiqotlarda generativ SI oliy taʼlimda ijodkorlik, tanqidiy 

fikrlash, taʼlim avtonomiyasi va prompt savodxonligini rivojlantirish bilan bogʻliq 

yangi pedagogik imkoniyatlarni shakllantirayotgani qayd etilgan [8]. 

PROMPT ENGINEERINGNI MODULGA INTEGRATSIYA QILISH 

SI bilan samarali ishlash uchun Tinglovchiga toʻgʻri savol yoki topshiriq 

shakllantirishni oʻrgatish zarur. 

2025-yilda Lee va Palmer tomonidan chop etilgan tizimli tadqiqot prompt 

engineeringni oliy taʼlim oʻquv dasturlariga integratsiya qilish imkoniyatlarini tahlil 

qilgan [10]. 

Bojxona statistikasi va valyuta nazorati modulida tinglovchilarga quyidagi 

prompt tuzilmasini oʻrgatish mumkin: 

Rol + Maʼlumot + Vazifa + Cheklov + Natija shakli 

Masalan: 

“Sen bojxona statistikasi boʻyicha tahlilchi sifatida berilgan maʼlumotlarni 

tahlil qil. Import va eksport koʻrsatkichlarining oʻzgarishini aniqlagin. Hisoblash 

usullarini koʻrsat. Natijani jadval va qisqa tahliliy xulosa shaklida ber.” 

Bunday yondashuv tinglovchining SI bilan ishlash savodxonligini oshirish 

bilan birga uning topshiriqni aniq shakllantirish qobiliyatini ham rivojlantiradi. 

ILMIY-ANALITIK METODIK MODEL 

Taklif etilayotgan metodik model quyidagi ketma-ketlikka asoslanadi: 



 

Выпуск журнала No-57               Часть–1 Сентябрь–2026 

16 
 

 

1-rasm. Bojxona statistikasi va valyuta nazorati modulini SI asosida 

oʻqitishning ilmiy-analitik modeli 

Ushbu modelda SI uchta asosiy vazifani bajaradi: 

6. Tahliliy yordamchi - maʼlumotlarni qayta ishlash va tahlil qilishga 

koʻmaklashadi. 

7. Intellektual tutor - Tinglovchining savollariga tushuntirish va 

qoʻshimcha misollar orqali javob beradi. 

8. Teskari aloqa vositasi - Tinglovchining yechimini tekshirish va xatolarni 

aniqlashga yordam beradi. 

Biroq yakuniy qaror va baholash oʻqituvchi hamda tinglovchining 

masʼuliyatida qoladi. 

SI ASOSIDAGI OʻQITISH SAMARADORLIGINI KONSEPTUAL 

BAHOLASH 

2-jadval. Oʻqitish imkoniyatlarining konseptual taqqoslanishi 

Koʻrsatkich Anʼanaviy SI asosida 

Statistik maʼlumotlarni tahlil qilish 3 5 

Valyuta maʼlumotlarini tahlil qilish 3 5 

Amaliy vaziyat yaratish 3 5 

Prognozlash 2 5 

Risk tahlili 3 5 

Tezkor teskari aloqa 2 5 

Individual taʼlim 3 5 

Mustaqil fikrlashni qoʻllab-quvvatlash 3 4 

Oʻqituvchi nazorati 5 4 

 

Izoh: 1 - past, 5 - yuqori. Mazkur koʻrsatkichlar tajriba-sinov natijalari emas, 

balki metodik imkoniyatlarni konseptual taqqoslash uchun berilgan. 

Natijalar SI asosidagi yondashuv ayniqsa statistik tahlil, individual 

topshiriqlar, prognozlash va tezkor teskari aloqa yoʻnalishlarida yuqori 

imkoniyatlarga ega ekanligini koʻrsatadi. 

OʻQITISHDA SI TEXNOLOGIYALARIDAN FOYDALANISHDAGI 

MUAMMOLAR 

SI texnologiyalarini taʼlim jarayoniga joriy etish bilan birga bir qator 

muammolarni ham hisobga olish lozim. 

Birinchi muammo - SI javoblarining ishonchliligi. Generativ SI ayrim 

hollarda notoʻgʻri yoki yetarlicha asoslanmagan javoblarni taqdim qilishi mumkin. 

Shu sababli bojxona statsitikasi va valyuta nazoratiga oid masalalarda SI javobi 

tegishli normativ-huquqiy hujjatlar va rasmiy maʼlumotlar bilan tekshirilishi kerak. 

Ikkinchi muammo - akademik halollik. Tinglovchi topshiriqni toʻliq SIga 

bajartirib qoʻymasligi, balki undan oʻrganish va tekshirish vositasi sifatida 

foydalanishi kerak. GenAI va akademik halollik boʻyicha 2025-yilgi tizimli tadqiqot 

SI taʼlim samaradorligini oshirishi bilan birga akademik nohalollik xavfini ham 

kuchaytirishi mumkinligini koʻrsatadi [13]. 

Uchinchi muammo - maʼlumotlar xavfsizligi. Bojxona statsitikasi va valyuta 

nazoratiga oid xizmat maʼlumotlarini ochiq generativ SI tizimlariga kiritish mumkin 

emas. UNESCO ham generativ SI vositalaridan foydalanishda maʼlumotlar 

maxfiyligi, xavfsizlik va inson markazidagi yondashuvga alohida eʼtibor qaratadi 

[4]. 

Shu sababli modulni oʻqitishda: 

“SI natijasi - yakuniy xulosa emas, balki tahlil uchun yordamchi vosita” 

tamoyilini joriy etish maqsadga muvofiq. 

Mazkur metodikaning amaliy ahamiyati Oʻzbekiston Respublikasi bojxona 

organlari tizimida raqamli texnologiyalar va maʼlumotlar tahlilining rivojlanishi 

bilan yanada kuchaymoqda. 

WCOning 2026-yilgi materialida Oʻzbekiston Respublikasi bojxona organlari 

tizimida risklarni boshqarish va data analytics tizimlari joriy etilgani, mashinali 

oʻqitish modellaridan foydalanilayotgani va sunʼiy intellektga asoslangan 

yechimlarni yanada rivojlantirish rejalashtirilayotgani qayd etilgan. 

Shuningdek, WCO 2025-yilgi Smart Customs loyihasida AI va ML bojxona 

maʼmuriyatlari uchun eng muhim texnologik yoʻnalishlardan biri sifatida qayd 

etilganini maʼlum qilgan. Mazkur hisobotda AI/MLdan foydalanish texnik 

imkoniyatlar bilan bir qatorda boshqaruv, risklarni boshqarish va kadrlar tayyorlash 

masalalarini ham qamrab oladi [15]. 



 

Выпуск журнала No-57               Часть–1 Сентябрь–2026 

19 
 

Demak, bojxona taʼlimida SI texnologiyalaridan foydalanish faqat pedagogik 

yangilik emas, balki kelajakdagi bojxona xodimlarini amaliy faoliyatga 

tayyorlashning muhim tarkibiy qismi sifatida qaralishi mumkin. 

METODIKANI TAKOMILLASHTIRISH BOʻYICHA TAKLIFLAR 

Bojxona statistikasi va valyuta nazorati modulini SI asosida oʻqitish 

samaradorligini oshirish uchun quyidagi takliflar ilgari suriladi: 

9. Modul uchun SI asosidagi amaliy topshiriqlar bazasini yaratish. 

10. Oʻquv maqsadlarida foydalanish uchun anonimlashtirilgan bojxona-

statistik datasetlar shakllantirish. 

11. Statistik maʼlumotlarni Excel, Power BI va Python yordamida tahlil 

qilishni SI bilan integratsiya qilish. 

12. Valyuta nazoratiga oid shartli amaliy vaziyatlar bazasini yaratish. 

13. Tinglovchilarga SI yordamida statistik prognozlash usullarini oʻrgatish. 

14. Maʼlumotlardagi nomuvofiqliklarni aniqlash boʻyicha amaliy 

mashgʻulotlarni tashkil etish. 

15. Prompt engineering elementlarini modulning amaliy mashgʻulotlariga 

kiritish. 

16. SI javoblarini rasmiy va normativ manbalar asosida tekshirishni baholash 

mezoniga kiritish. 

17. SI vositalaridan foydalanish boʻyicha akademik halollik qoidalarini ishlab 

chiqish. 

18. Professor-oʻqituvchilar uchun SI va Data Analytics boʻyicha amaliy 

malaka oshirish mashgʻulotlarini tashkil etish. 

XULOSA 

Bojxona statistikasi va valyuta nazorati modulini oʻqitishda sunʼiy intellekt 

texnologiyalaridan foydalanish taʼlim jarayonini amaliyotga yaqinlashtirish, 

tinglovchilarning statistik va analitik fikrlashini rivojlantirish hamda raqamli 

kompetensiyalarini shakllantirish uchun keng imkoniyat yaratadi. 

Tadqiqot natijasida SI texnologiyalaridan statistik maʼlumotlarni tahlil qilish, 

valyuta operatsiyalariga oid maʼlumotlarni solishtirish, amaliy vaziyatlarni 

modellashtirish, prognozlash, xavflarni aniqlash va individual taʼlimni tashkil 

etishda foydalanish mumkinligi asoslandi. 

Taklif etilgan metodik modelning asosiy xususiyati tinglovchining mustaqil 

faoliyati va SI yordamidan foydalanish oʻrtasidagi muvozanatni taʼminlashdan 

iborat. Tinglovchi avvalo topshiriqni mustaqil bajaradi, keyin SI yordamida natijani 

tekshiradi va yakuniy xulosani asoslaydi. Oʻqituvchi esa SI tomonidan berilgan 

natijalarni metodik va kasbiy jihatdan baholovchi ekspert vazifasini bajaradi. 

Oʻzbekiston Respublikasi bojxona organlari tizimida data analytics, mashinali 

oʻqitish va sunʼiy intellekt texnologiyalarining amaliyotga joriy etilayotgani mazkur 

yondashuvning dolzarbligini yanada oshiradi. 

Shu bois Bojxona instituti Qayta tayyorlash va malaka oshirish fakultetida 

mazkur modulni oʻqitishda SI texnologiyalaridan foydalanishni bosqichma-bosqich 

joriy etish, oʻquv jarayoniga oid maʼlumotlar bazasini shakllantirish, amaliy 

topshiriqlarni SI bilan integratsiyalash va tinglovchilarning maʼlumotlar tahlili 

boʻyicha kompetensiyalarini rivojlantirish maqsadga muvofiq. 

Kelgusida mazkur metodikani tajriba-sinovdan oʻtkazish va SI asosida 

oʻqigan tinglovchilarning natijalarini anʼanaviy usulda taʼlim olgan tinglovchilar 

bilan qiyosiy statistik tahlil qilish tadqiqotning keyingi bosqichi sifatida belgilanishi 

mumkin. 

